
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРВАН ХОЁР САР

	 

	— Чи жилд хэдэн сар байдгийг мэдэх үү?

	— Арван хоёр.

	— Сарыг юу юу гэж нэрлэдэг вэ?

	— Нэгдүгээр сар, хоёрдугаар сар, гуравдугаар сар ... гэхчлэн арван хоёрдугаар сар гэдэг.

	Нэг сар дөнгөж шувтармагц нөгөө сар эхэлдэг. Нэгдүгээр сарыг гүйцээгүй байхад, хоёрдугаар сар гарах юм уу, эсхүл тавдугаар сар, дөрөвдүгээр сараасаа түрүүлж явсан удаа хэзээ ч гараагүй юм.

	Сарууд ямагт хойно хойноос дэс дараалан цувдаг болохоос биш, бие биетэйгээ учирч байсан удаагүй. Гэвч Богеми гэдэг уулын оронд арван хоёр сарыг цөмийг зэрэг үзсэн охин байсан гэж улс амьтан хэлэлцэнэ.

	Тэр охин яаж байж үзэв.

	Ийм хэрэг болжээ.

	 


Нэг жижигхэн гацаанд уур омог ихтэй харамч эхнэр төрмөл ба дагамал хоёр охины хамт гурвуул суудаг байжээ. Тэр эхнэр өөрийнхөө төрсөн охинд үйл үргүй хайртай, дагамал охиноо тувт нүд үзүүрлэж ад үздэг байв. Дагамал охины хийсэн бүхэн түүний санаанд ер тохирдоггүй байжээ.

	Төрсөн охин нь өдөржингөө зөөлөн хөнжилд хэвтээд, боов чихэр идэж, тансаг сайхан жаргаж байв. Дагамал охин нь ус зөөж,түлээ түүж, юм оёж, ногооны газар ажиллах зэргээр өглөөнөөс үдэш болтол борви бохис хийхгүй зарцлагдана.

	Өвлийн тэсгэм хүйтэн, зуны бүгчим халуун, хаврын хавсарга, намрын хурыг энэ шоовдор охин андахгүй.

	Тэгж ч байж энэ охин арван хоёр сарыг цөмийг нь бөөн нэг зэрэг харсан байж магадгүй.

	Өвлийн дүн хүйтэн цаг юм санжээ. Нэгдүгээр сар гарч хүйтний эрч улам чангарч байлаа. Цас шуурга нүдгүй балбаж, үүд дарж унасан цасыг хүрзээр арилган хаалга үүдээ нээж байлаа. Ууланд бүр ч их цас орж, ой мод бүслэхүйцээр цасанд дарагдаж, ширүүн салхи цасанд дараастай модыг ганхуулж дийлэхгүй байлаа. Хүн амьтан орон гэртээ хоргодож, зуух пийшиндээ гал өрдөж байв.

	Тийм цагт муухай ааштай хойд эх, хаалгаа онгойлгож, нүдгүй балбаж байгаа цасан шуургыг харснаа, буцаж улайссан зуухандаа дулаацаад дагамал хүүхдэдээ ингэж хэлсэн нь:

	— Маргааш эгчийг чинь нэрлэсэн өдөр. Чи яваад ойд очиж яргуй цэцэг түүж ир гэв.

	Шоовдор охин хойд эхээ надаар тоглож байна уу? эсхүл үнэхээр намайг ойд оч гэж хөөж байна уу? гэж гайхан харав. Энэ харанхуй шуурганд ойд хэчнээн аймшигтай вэ? Тэгээд дүн өвлөөр юуны нь яргуй цэцэг байх билээ? Энэ цэцгийг хэчнээн ч эрсэн, гуравдугаар сараас нааш ургадаггүй биш үү. Дэмий л хунгар цасанд шигдэж ой дунд төөрөх байх даа гэж бодно.

	— Чам шиг юмыг алга болчихлоо гэхэд хайрлаж өрөвдөх хүн байхгүй. Хамаа байж уу. Май, сав аваад бушуу яв. Цэцэггүй бол эргэж битгий ир гэлээ.

	Шоовдор охин нулимс асгаруулан уйлж, уранхай алчуураар толгойгоо боогоод гэрээс гарав.

	Цасан шуурга нүүр нүдгүй балбаж, толгойгоо боосон муу алчуурыг нь хийсгэж хаян алдаад, хөл нь хунгарт шигдэж арай чамай явахчаа болов.

	Явах тусам улам харанхуйлж, эргэн тойрны юм харагдахгүй боллоо. Дээр тэнгэр хүрлийж харлаад, ганц ч од үл үзэгдэнэ. Цасны цагаанд газрын хөрс бага зэрэг гэгээтэй юм шиг байна.

	Ойд ирэв. Ойн дунд нэн харанхуй, ганц биеийн гар хөл ч үл үзэгдэнэ. Шоовдор охин унанги модон дээр сандайлж, яалаа ч гэсэн дүүрч дээ. Хөлдөж үхнэ байх гэж бодлоо.

	Гэтэл алсад модны мөчир салаан дунд од ойчиж тээглээд байгаа юм уу гэмээр гал модны дундуур улбалзаж харагдав. Охин босож, галыг чиглэн явлаа. Хунгарт байн байн шигдэж арай чарай мөлхөж гараад „Энэ гал л битгий унтраасай!“ гэж бодож явлаа. Тэр гал ч унтрахгүй улам тодорч харагдав. Удалгүй халуун утаа үнэртэж, галд хуурай мөчир тас няс хийтэл шатах чимээ сонсогдов.

	Охин улам түргэн алхаж ойн цоорхойд очив. Ингэснээ их л гайхаж зог тусав.

	Ойн цоорхойд нар мандсан мэт тунгалаг сайхан байлаа.

	Энд дөл нь бараг тэнгэрт тулан алдсан том задгай гал шатаж байв. Шатаж байгаа галыг тойрч хүмүүс ойр хол сууцгаан намуухнаар ярилцаж байв.

	Шоовдор охин эднийг хараад юун улс билээ? гэж бодов. Эднийг анчин гэхэд биш шиг байна. Түлээчин гэхэд бүр ч биш. Алт мөнгө, торго хилэнгээр маш хээнцэрлэн гоёсон байв.

	Охин эднийг тоолоод үзвэл яг арван хоёр байлаа. Үүний гурав нь өвгөжөөр, гурав нь хижээлхэн, гурав нь залуу, сүүлчийн гурав нь бараг хүүхдээрээ байв.

	Залуучууд нь галын дэргэд суугаад, өвгөд нь цааш цаашханаа суужээ.

	Хамгийн өндөр биетэй, бавгар сахалтай, хөмсөг ихтэй өвгөн, охины зогсож байгаа зүг өөд гэнэт эргэж харав.

	Охин айгаад зугтах гэсэн ч хожиджээ. Өвгөн түүнийг хэдий нь харж чанга дуугаар:

	— Чи хаанаас яваа вэ? Чамд энд юу хэрэгтэй юм бэ? гэлээ.

	Охин түүнд өөрийн хоосон саваа харуулж:

	— Би энэ савандаа яргуй түүх гэж явна гэв.

	Өвгөн инээж:

	— Нэгдүгээр сард яргуй түүх гэж явдаг! Юу бодсон хүн бэ чи! гэв. Охин түүнд хариулсан нь:

	— Үүнийг би бодсон юм биш.

	Яргуй түүж ир, хоосон савтай гэртээ буцаж ирж болохгүй гэж манай хойд эх намайг нааш явуулсан юм гэв. Тэгж хэлэхэд арван хоёр хүн бүгдээр охин өөд харж, хоорондоо ярилцав.

	Охин зогсоод тэдний бүдүүн дуугаар ярилцахыг нь сонсовч үг хэл нь ойлгогдохгүй, мод шуугьж байгаа юм шиг байв.

	Ярьж, ярьж байгаад таг чимээгүй болов. Өндөр өвгөн эргэж хараад, түүнээс асуусан нь:

	— Хэрэв чи яргуй эс олдвол яах гэж бодож байна? Тэр цэцэг гуравдугаар сараас нааш ургахгүй шүү-гэв. Охин:

	— Тэгвэл ойд хоргодож, гуравдугаар сарыг хүлээнэ. Яргуй ололгүй гэртээ харьснаас ой хөвчид хөлдөж үхсэн минь дээр гэж хариулаад уйлав.

	Гэтэл арван хоёр хүний хамгийн балчир, мөрөндөө үстэй дээл эгэлдрэглэсэн нэгэн баясгалантай хөвүүн босож өвгөн дээр очоод:

	— Эрхэм ах, Нэгдүгээр сараа! Надад ганцхан цаг өөрийнхөө байрыг гаргаж өгнө үү? гэлээ.

	Өвгөн урт сахлаа илж:

	— Би ч байраа гаргаж болно. Харин гуравдугаар сар, хоёрдугаар сарын хойно байхаас урьд нь байхгүй шүү дээ гэв. Сахал нь бүр ч ургасан өөр нэг өвгөн:

	— За яах вэ тэг! Би маргахгүй! Бид бүгдээр энэ охиныг сайн мэднэ. Энэ охин байсхийгээд хувин барьж голын харз дээр ирдэг. Байсхийгээд ой дунд түлээ түүж явдгийг мэднэ. Энэ охин бүх саруудад өөрийн хүнээс өөрцгүй байдаг. Үүнд туслах хэрэгтэй гэхэд.

	— За тэгвэл чиний хүссэнээр болог гэж, Нэгдүгээр сар хэлээд өөрийнхөө мөсөн таягаар газар цохиж,

	 

	Ой хөвчийн дунд

	Хүйтний эрч сулар!

	Олон зүйлийн ургамлыг

	Хүчээр хөлдөөхөө зогс!

	Араатан жигүүртний биеийг

	Хөлдөөж царцаахаа боль!

	Амьтан хүний байрыг

	Хөргөж сэрүүцүүлэхээ намж! 

	 

	гэлээ.

	Өвгөн энэ үгийг хэлж гүйцэхэд,

	Ой дотор нам гүм болов.

	Ой шугуй тэсгэм хүйтэнд хөлдөж ган гав гарахаа зогсоод ширхэг томтой хөвсгөр цас лавшин оров. Нэгдүгээр сар:

	— За дүү минь одоо чиний ээлж гээд унжир нэхий дээл өмссөн өөрийн дүү, хоёрдугаар сард таягаа өгөв.

	Тэр өвгөн таягаар газар цохиж, сахлаа хөдөлгөж хэлэх нь:

	 

	Салхи шуурга хөдөлгөхөө

	Самбаа чөлөөгүй үргэлжлүүлж

	Цасан шуурга хаялахаа

	Цаг тутам ширүүсүүлж,

	Огторгуйн саарал үүлийг

	Овоорч хуйлартал хийсэг,

	Орчлонгийн шороон хөрсийг

	Онги авхуулж хийсгэ!

	 

	Дөнгөж ингэж хэлмэгц  ой дунд модны мөчрийг шуугиулсан чигтэй ширүүн салхи хөдлөв.

	Цасан шамарга бударч, газар дээгүүр хуй салхи эргэлдэв.

	Хоёрдугаар сар өөрийнхөө мөсөн таягийг бага дүүдээ өгч:

	— Гуравдугаар сар дүү минь! чиний ээлж боллоо, гэв. Бага дүү нь таягаа авч газар цохив.

	Охин түүнийг харвал одоо мөсөн таяг хувьсаад, гөлөглөж байгаа том мөчир болжээ.

	Гуравдугаар сар инээмсэглэж хүүхдийн цовоо царгиа дуугаар:

	 

	Ханштай хавар гарч

	Өвс ногоо дэлгэрч,

	Хайлсан голууд урсаж,

	Өт хорхой гүйлдэж,

	Ойн эзэн баавгай

	Хөвч шугуйгаа эргээрэй,

	Олон хөөрхөн шувуухай

	Хөг нийлүүлж жиргээрэй гэв.

	Хунгарласан их цас хаачив?

	 

	Модны мөчир салаа бүхнээс бөнжгөнөн байсан мөсөн молцгууд хаачив? гэж охин мэл гайхав.

	Түүний хөл дор хаврын зөөлөн шороо байв. Эргэн тойрон гол горхи хоржигнон урсаж, хайлсан цасны ус шалбааг тогтов. Мод нахиалж, хагдарч ойчсон өвсөн доороос залуу ногоо соёолж байв.

	Охин харж ханашгүй их гайхав. Гуравдугаар сар түүнд хэлэх нь: 

	— Чи дэмий зогсоод яах вэ! Чи бид хоёрт, манай ах нар ганцхан цаг гаргаж өгсөн шүү. Ажлаа шалавла гэлээ. Охин унтсанаа сэрсэн мэт, мод өөд гүйж яргүй цэцэг эрэв. Яргуй цэцэг нүдэнд ил, далд бишгүйдээ элбэг дайралдав. Бутан дор, дэгнүүл дээр хаашаа л харвал яргуй цэцэг дэлгэрчээ. Шоовдор охин барьж яваа сав, хормой хоёроо яргуйгаар дүүргэж, нөгөө арван хоёр ах дүү саруудын галаа тойрч байсан газар буцаж ирэв.

	Тэнд гал ч байсангүй. Ах дүү нар ч байсангүй. Ойн сиймхийд урьд адил гэгээ татаж байлаа. Энэ саруул гэгээ нь галын гэрэл биш, харин ойн дээрээс гийгүүлж байгаа тэргэл том сарны туяа байлаа.

	Охин ийм их ачтануудад талархал хүргэж амжаагүйдээ баахан баахан харамсаж, гэр өөдөө гүйв.

	Сар түүний хойноос дагаж замыг гийгүүлэв.

	Бяцхан охин баярласандаа хөл нь газарт хүрэхгүй шахам болж, гүйсээр өөрийнхөө байшингийн хаалгаар орж амжмагц, цонхны цаана дахин өвлийн хавсарга хангинаж, сар үүлний цаагуур далд орлоо.

	Хойд эх, эгч хоёр:

	— За чи яагаад гэртээ буцаж ирэв? Яргуй цэцэг хаа байна? гэв.

	Охин юу ч хариулсангүй, хормойлж явсан цэцгээ вандан дээр асгаад хажууд нь савтай цэцгээ тавив.

	Хойд эх, эгч нар маш гайхаж:

	— Чи үүнийг хаанаас олоо вэ? гэлээ.

	Шоовдор охин юу юу болсныг үнэн мөнөөр нь хэлэв.

	Тэр хоёр түүний хэлэхийг чагнаж толгойгоо сэгсэрч итгэх итгэхгүй хоёрын дунд тээнэгэлзэв. Итгэхэд бэрх байв. Гэтэл вандан дээр сая ургасан цэнхэр өнгөтэй яргуй овоолоотой байв.

	Энэ цэцгийг харахад гуравдугаар сар болж, урь орсон юм шиг санагдана!

	Хойд эх, хүүхэн хоёр бие биеэ харснаа, дагамал охиноос.

	— Арван хоёр сар чамд өөр юм өгөв үү? гэв.

	— Би тэднээс өөр юм гуйгаагүй гэв. Эгч нь:

	— Аа хар тэнэг, мунаг! Чи арван хоёр сартай булттай нь уулзаад, ганцхан яргуйнаас өөр гавьтай юм гуйж болсонгүй юу? Хэрэв би чиний оронд очсон бол, юу гуйх байсан гэж санана! Нэгээс нь амттай алим, нөгөөгөөс нь болж гүйцсэн гүзээлзгэнэ, бас нэгээс нь цагаан мөөг, бас нэгээс нь шинэхэн өргөст хэмх гуйхгүй юу? Хойд эх нь, миний хүүхэн чи, сэхээ сайтай ухаалаг байна! Өвөл цагт алим, гүзээлзгэнийн үнэ хэчнээн их гэж санана. Бид түүнийг авчраад худалдвал ямар их олз омогтой байх вэ? Тэгэхэд энэ хар тэнэг ямар ч ашиггүй яргуй авчирчээ.

	— Охин минь дулаахан хувцаслаад ой өөд бушуухан яв. Тэд арван хоёул, чи ганцаараа ч гэсэн цаадуул чинь чамайг эргэж ирэхгүй гэв. Охин нь гартаа бээлий хийж толгойдоо алчуураа нөмөрч,

	— Одоо явъя гэлээ.

	Эх нь үүний араас.

	— Бээлийгээ бариарай, захаа товчлоорой! гэж захив.

	Хойд эхийн охин энэ завсар, хаалгаар гарч мод өөд явчихсан байв.

	Эгч нь дүүгийнхээ явсан мөрөөр явж “Бушуухан модны сиймхий хүрэх сэн” гэж яарч явав.

	Ой шугуй улам өтгөрч улам харанхуйлна. Хунгарласан цас явах тусам улам зузаасаж, салхинд унасан дархи мод зам хөндөлдөж явах зүгийг нь хэрэм шиг хааж байлаа. Хойд эхийн төрсөн охин

	— Ээ чааваас, би яах ч гэж мод өөд явав. Ингэж хөлдөж үхэх гэж явснаас гэртээ дулаан хөнжилдөө ороод хэвтвэл ямар аятай сан бэ!

	— Одоо ч би үхнэ дэг ээ! гэж бодов. Дөнгөж ингэж бодтол, модны мөчирт од ойчиж орооцолдоод ёлтгонох шиг алсад гал улбалзаж харагдав. Тэр охин галыг чиглэж явав. Яв, явсаар ойн сиймхийд хүрэв. Модны сиймхийд их гал дүрэлзэж байв. Галыг тойроод арван хоёр ах дүү сарууд суужээ. Тэд өөр хоорондоо шивэр авир ярилцана.

	Хойд эхийн ах захаа алдсан эрх танхи охин, хүнийг хүндлэх амар мэндийг лавлахаа мэдэхгүй, ах дүү нарын түлсэн гал дээр очиж, хамгийн дулаан газрыг нь шилж олоод гараа ээв.

	Ах дүү арван хоёр дув дуугүй сууцгаана. Ой дотор нам гүм байлаа. Тэгтэл гэнэтхэн нэгдүгээр сар таягаараа газар цохиж:

	— Чи хэн гэгч вэ? Хаанаас ирэв? гэж асуув. Хойд эхийн охин:

	— Гэрээсээ ирлээ. Сая та нар миний дүүд сав дүүрэн яргуй өгчээ. Би түүний мөрөөр явж ирэв. 

	Нэгдүгээр сар түүнд: 

	— Бид чиний дүүг танина. Харин чамайг ер үзээгүй юм байна. Чи яах гэж бидэн дээр гомдол эрж ирэв, гэлээ. Охин:

	— Бэлэг авахаар ирлээ. Зургаадугаар сар миний авч яваа саванд томоохон шигээс нь шилж гүзээлзгэнэ хийж дүүргэг, долоодугаар сар шинэхэн өргөст хэмх, цагаан мөөг аль! Наймдугаар сар болж гүйцсэн алим жимс өг ! Есдүгээр сар ургаж гүйцсэн самраасаа надад өг! Харин аравдугаар сар... гэтэл Нэгдүгээр сар түүний үгийг тасалж:

	— Байзнаарай! Хавраас өмнө зун болдог ёс бий юу. Өвлөөс өрсөж хавар болдог ёс бий юу. Зургаадугаар сар гартал өдий байна. Би одоо ойн эзэн, би эндээ гучин хоногийн турш эзэгнэж сууна гэв.

	Хойд эхийн эрх охин:

	— Чи ямар саваагүй юм бэ! Би чам дээр ирээгүй шүү. Чамд цас жавраас өөр шальтай юу байдаг билээ. Надад зуны сарууд хэрэгтэй байна гэв.

	Нэгдүгээр сар магнайгаа үрчийлгэж:

	— Чи ямар цадиггүй амьтан бэ? Дүн өвлийн сард зуны сар хэрэгтэй гэнээ-гэж дошгин дуугаар хэлэв.

	Тэгээд энэ өвгөн том нударгаар дохимогц, ой дунд тэнгэр тулсан их шуурга үймж, ах дүү саруудын ууцгааж байсан ойн цоорхой болон моднууд шуурганд харагдахгүй болов. Цасны цаана гал үзэгдэхгүй болоод, харин нэгтээ гал шатаж, оч үсэрч пад пад хийх нь сонстов.

	Хойд эхийн охин айж бэмбэгэнэн:

	— Болиоч! Намжаач!  гэж хэчнээн хашхиравч тус болсонгүй, Цаад сарууд хаачсаныг бүү мэд.

	Охин цасан шуурганд нүүр нүдгүй шавхуурдуулж, амьсгаа давхцаж, хэцүүдэв. Тэр охин хунгар дунд таварцаглаж ойчоод цасанд дарагдав.

	Хойд эх, өөрийнхөө охиныг хүлээж ядан цөхрөнгөө бараад, цонхоо ширтэж гэртээ байн байн орж гарч байв.

	Тэгснээ тэр эхнэр базааж, дулаан сайн хувцаслаад, хөвч өөд явав. Шивэр их модон дунд, ийм нүдгүй шуурганд зүг чиггүй болсон хэн нэгэн хүнийг яаж олох вэ? Нөгөө эхнэр хүүхнээ эрж, яв явсаар хөлдөж үхэв.

	Эх хүүхэн хоёр ингэж ой дунд зоогдоод зуныг хүлээв. Шоовдорлуулж байсан өнчин охин өсөж томроод, өнөр олон хүүхдийг бойжуулж өнө болтол жаргав.

	Бас ярих нь түүний гэрийн дэргэд газар дэлхийд гайхагдсан сайхан цэцэрлэг байжээ.

	Эдний цэцэрлэгт хамгийн түрүүнд цэцэг ногоо дэлгэрч, үр жимс бөнжгөнөж, амтат алим боловсорч ургадаг байжээ.

	Тэр цэцэрлэгт аагим халуун өдөр сэрүүн сайхан, цас шуургатай хүйтэн өдөр тогтуун сайхан байдаг байжээ.

	— Энэ авгайн гэрт арван хоёр сар цөмөөрөө зочилж байдаг,гэж хүмүүс ярилцдаг билээ. Тийм ч байсан байж болох юм. Хэн мэдэх вэ дээ?

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

